
Қазақстан археологиясы        № 2 (32) 2026110

ӘОЖ 902.904 (574)
ҒТАМР 03.41.91

https://doi.org/10.52967/akz2026.2.32.110.133

Түрген I ерте темір дәуірі жерлеу кешенінің сәндік-қолданбалы
және зергерлік бұйымдары

© 2026 ж. Айтбаева Ә.Е., Горячев А.А., Егорова Т.А., Жамбулатов Қ.А.

Кeywords: archaeology, Turgen I, 
Early Iron Age, burial ground, 
jewelry and decorative arts, 
tradition

Түйін сөздер: археология, 
Түрген I, ерте темір дәуірі, 
қорым, зергерлік және сәндік-
қолданбалы өнер, дәстүр

Ключевые слова: археология, 
Тургень I, ранний железный 
век, могильник, ювелирное 
и декоративно-прикладное 
искусство, традиция

Aigerim Aitbayeva1, Alexander Goryachev1, Tatiana Egorova1, and Kairat Zhambulatov1*
1PhD, Margulan Institute of Archaeology, Almaty, Kazakhstan.
ORCID: 0000-0003-1991-7508 E-mail: aaitbaeva84@mail.ru

1Leading Researcher, Margulan Institute of Archaeology, Almaty, Kazakhstan.
ORCID: 0000-0001-6952-5567 E-mail: aga.2805@mail.ru

1Philologist, Margulan Institute of Archaeology, Almaty, Kazakhstan.
ORCID: 0000-0002-8914-0936 E-mail: egorovata64@mail.ru

1*Corresponding author, PhD, Margulan Institute of Archaeology, Almaty, Kazakhstan.
ORCID: 0000-0002-8877-091X E-mail: kairo_88@inbox.ru

Decorative and applied arts and jewelry from the early Iron Age Turgen I burial complex

This article examines the burial structures and grave goods of the Early Iron Age Turgen-I burial ground. This burial 
complex is structurally complex and ranks among the largest sites within the Turgen cultural-historical landscape on 
the northern slopes of the Ile Alatau. Based on the main elements of the burial rites within the framework of relative 
chronology, it is dated to the 5th–2nd centuries BCE. The materials from the burial ground allow it to be classified 
among the monuments of the Issyk culture of the Early Iron Age, which traces its origins to the Kulsai (Fedorov) 
tradition of the Andronovo community of the region’s Bronze Age. Analysis of the decorative-applied and jewelry 
items from this burial ground reveals a number of regional and local stylistic features, suggesting a regional cultural 
type that unites several archaeological complexes of the Zhetysu region from the Saka and Usun periods of the 
Early Iron Age, which gave impetus to the development of significant creative potential and the creation of material 
treasures that have become part of the world’s cultural heritage.

Түрген I ерте темір дәуірі жерлеу кешенінің сәндік-қолданбалы және зергерлік бұйымдары

Мақалада ерте темір дәуіріне жататын Түрген  І қорымының жерлеу құрылымдары мен заттық кешені 
қарастырылады. Бұл жерлеу кешені құрылымдық жағынан күрделі және Іле Алатауының солтүстік 
беткейлеріндегі Түрген мәдени-тарихи ландшафты ескерткіштерінің ішіндегі ең ірілерінің бірі болып 

табылады. Жерлеу салтының негізгі элементтері бойынша салыстырмалы хронология аясында ол б.д.д. 
V–II ғғ. жатады. Қорым материалдары оны өңірдегі қола дәуірінің андронов қауымдастығына тән Көлсай 
(Федоров) дәстүрінен бастау алатын ерте темір дәуірінің Есік мәдениетіне жатқызуға мүмкіндік береді. Осы 
қорымның сәндік-қолданбалы және зергерлік бұйымдарын талдау барысында пішін қалыптастырудың 
бірқатар аймақтық және жергілікті түрлері анықталды. Бұл Жетісудың ерте темір дәуіріндегі сақ және үйсін 
кезеңдеріне тән бірқатар археологиялық кешендерді біріктіретін аймақтық мәдениет түрі туралы айтуға негіз 
болады. Дәл осы мәдениет зор шығармашылық әлеуеттің дамуына және әлемдік мәдениет қазынасына 
енген материалдық құндылықтардың жасалуына серпін берді.

Қаржыландыру көзі: Мақала ҚР ҒЖБМ Ғылым комитетінің 2024–2026 жж. арналған гранттық 
қаржыландыру шеңберінде, ЖТН № AP22786586  жобасы аясында дайындалды.

Сілтеме жасау үшін: Айтбаева Ә.Е., Горячев А.А, Егорова Т.А., Жамбулатов Қ.А. Түрген I ерте темір дәуірі 
жерлеу кешенінің сәндік-қолданбалы және зергерлік бұйымдары. Қазақстан археологиясы. 2026. №  2 
(32). 110–133-бб.

Декоративно-прикладные и ювелирные изделия погребального комплекса 
раннего железного века Тургень I

В статье рассматриваются погребальные конструкции и предметный комплекс могильника раннего 
железного века Тургень-I. Этот погребальный комплекс является структурно сложным и одним из крупнейших 
среди памятников Тургенского культурно-исторического ландшафта северных склонов Иле Алатау. 
По основным элементам погребальной обрядности в рамках относительной хронологии он датируется 
в пределах V–II  вв. до н.э. Материалы могильника позволяют отнести его к памятникам иссыкской 
культуры раннего железного века, ведущей своей происхождение от кульсайской (фёдоровской) традиции 
андроновской общности эпохи бронзы региона. Анализ декоративно-прикладных и ювелирных изделий 
этого могильника имеет ряд региональных и локальных видов формотворчества, что позволяет говорить 
о региональном типе культуры, объединяющей ряд археологических комплексов Жетысу сакского и усуньского 
периодов раннего железного века, давшей толчок к развитию большого творческого потенциала, к созданию 
материальных ценностей, вошедших в сокровищницу мировой культуры.

Источник финансирования: Работа выполнена в рамках проекта грантового финансирования КН МНВО 
РК на 2024–2026 гг., ИРН № АP22786586. 

Для цитирования: Айтбаева А.Е., Горячев А.А, Егорова Т.А., Жамбулатов К.А. Декоративно-прикладные и 
ювелирные изделия погребального комплекса раннего железного века Тургень-I. Археология Казахстана. 
2026. № 2 (32). С. 110–133 (на каз. яз.).

1 Кіріспе
Іле Алатауының солтүстік беткейлерін алғашқы адамдар ежелгі дәуірлерден бастап 

қоныстанған. Бұл өлкедегі олардың тұрақтары тас дәуірінен бастап қалыптасқан [Таймагамбетов 
2008: 34–40; Джасыбаев и др. 2018: 215–223]. Қола дәуірінде Түрген шатқалын қоса алғанда, барлық 
ірі тау шатқалдарын, биік таулы үстірттер мен жотаның солтүстік беткейлерінің тау етегіндегі 
белдеулерді ежелгі тұрғындар белсенді игерген. Аймақта тіркелген археологиялық ескерткіштердің 
басым бөлігі ерте темір дәуіріне жатады. Түрген, Есік, Талғар, Үлкен және Кіші Алматы сияқты ірі 
тау шатқалдарының шыға берісіндегі археологиялық нысандардың 90%-ын осы ерте темір дәуірінің 
қорымдары құрайды. Олардың арасында Есік қаласы, Түрген және Қаракемер ауылдарының 
аумағында орналасқан ең ірі «патшалық» жерлеу кешендері ерекшеленеді [Алматинская область... 
2018: 304–309, 390–396].

АЙТБАЕВА Ә.Е., ГОРЯЧЕВ А.А., 
ЕГОРОВА Т.А., ЖАМБУЛАТОВ Қ.А. 

Алматы облысы Еңбекшіқазақ ауданындағы Түрген шатқалы — Іле Алатауының солтүстік 
беткейіндегі ең ірі шатқалдардың бірі, ол 44 километрге созылып, Асы үстіртіне барып тіреледі (1-сур.). 
Мұндағы тау өзендерінің бастауы 3000 метрден астам биіктікте орналасқан, негізін мұздықтардан 
алады; олардың толысуына атмосфералық жауын-шашын мен жерасты сулары барынша әсер етеді. 
Түрген өзенінің көлденең меридиандық аңғарлары бар, ол үш негізгі және бірнеше ұсақ бұлақ 
тармақтарынан тұрады. Көптеген обалар, петроглифтер, ежелгі және ортағасырлық қоныстардың 
іздері аумақтың барлық тарихи кезеңдер бойы қоныс болғанын көрсетеді [Горячев 2011; 2011а; 
2011б]. Археологиялық нысандардың мұндай көптеп шоғырлануы таулы аймақтың өмір сүруге 
және шаруашылық жүргізуге қолайлы болуымен байланысты [Чупахин 1987: 125–135].

Түрген шатқалының шыға берісіндегі ежелгі ескерткіштер XIX ғасырдың екінші жартысында 
белгілі болып, кейіннен археологиялық тізілімдерге Қаракемер (Түрген өзенінің оң жағалауы) 
және Түрген (сол жағалауы) қорымдары ретінде енді [Агеева 1961: 21–22; Нурмуханбетов 1997: 8]. 
1984 ж. Б.Н. Нұрмұханбетовтің жетекшілігімен Алматы жаңа құрылыс археологиялық экспедициясы 
(АЖҚАЭ) Түрген шатқалының тау етегі белдеуі мен сағасына археологиялық тұрғыдан зерттеу 
жұмыстарын бастады. 1997 ж. Түрген ауылының солтүстігіндегі қорымда бірлескен Қазақ-Италия 
экспедициясы  зерттеу жұмыстарын жалғастырды. Есік қорымымен ұқсастығына қарай б.д.д. I мыңж. 
ортасына жатқызылған үш обаға қазба жұмыстары жүргізілді. Бұл жұмыстар Б.Н. Нұрмұханбетовке 
микроауданның бірегей табиғи жағдайлары мен ерте темір дәуірінің «патша» обаларының үйлесімі 
негізінде «Түрген мәдени-ландшафтық кешенін» бөліп көрсетуге мүмкіндік берді [Нурмуханбетов 
1997: 1].

2008–2010 жылдары «Археологиялық сараптама» жауапкершілігі шектеулі серіктестігі 
(ЖШС) Түрген өзенінің оң және сол жағалауындағы обаларға зерттеу жүргізді [Воякин и др. 2009: 
381–382]. Қаракемер және Түрген ауылдарының маңынан 66 «патша» обасы анықталды (2‑сур., 1). 
Обаларға құжаттық түсірілім жүргізу және геосканерлеу Түрген қорымының «түрлі түсті» деп 
аталатын обасынан ерте темір дәуіріндегі ақсүйектердің діни түсініктері мен жерлеу салтын 
көрсететін ғұрыптық кешенді анықтауға мүмкіндік берді.

2016 ж. «Түрген-I қорымы» жобасы аясында Іле Алатауының солтүстік беткейіндегі Түрген 
ауылы маңындағы ерте темір дәуірінің обалары зерттеу нысанына айналды. Жұмыстың мақсаты 
Түрген өзенінің сол жағалауындағы қарқынды құрылыс аймағында апаттық-құтқару зерттеулерін 
жүргізу болды. Бұл үшін археологиялық ескерткіштерді құжаттандыру саласындағы заманауи 
шетелдік және отандық әдістемелер мен озық әзірлемелер қолданылды. Зерттеу нәтижелері 
ескерткіштің табиғи-географиялық ландшафт құрылымындағы орнын егжей-тегжейлі қарастыруға, 
мәдени-хронологиялық мәселелерді шешуге, жерлеу дәстүрлерін қайта жаңғыртуға және ежелгі 
тұрғындардың сәндік-қолданбалы өнерін зерттеуге мүмкіндік береді.

Алайда бұл нәтижелер осы уақытқа дейін толық көлемде жарияланбаған еді. Зерттеу 
материалдарының тек таңдаулы бөлігі ғана, көбіне Түрген-I жерлеу кешенінің мәліметтері жерлеу 
ғұрпы мен заттай материалдарға тиянақты талдау жасалмай, тек арнайы бір бағыттары бойынша 
ғана жарық көрді [Горячев, Сараев 2016: 94–110; Горячев, Егорова 2022: 222–232]. Сондықтан 
басты міндеттердің бірі — аталған ескерткіштің ең айшықты мәдени-хронологиялық репері ретінде 
жерлеу дәстүрлері мен бұйымдар кешенін талдау нәтижелерін ғылыми айналымға енгізу болып 
табылады. Сондай-ақ бұл жұмыс сәндік-қолданбалы және зергерлік өнер артефактілері негізінде 
аймақ тұрғындарының көркемдік дәстүрлерін талдаудағы олқылықтардың орнын толтыруға 
бағытталған.

АРХЕОЛОГИЯ МӘСЕЛЕЛЕРІ – ARCHAEOLOGY ISSUES – ВОПРОСЫ АРХЕОЛОГИИ 

1-сур. Ерте темір дәуіріне жататын Түрген I жерлеу кешенінің орналасқан жері: 
1 – карта (М.А. Антонов дайындаған); 2 – ғарыштық түсірілім (А.А. Горячев өңдеген)

Fig. 1. Location of the Early Iron Age burial complex Turgen-I: 1 – map (prepared by M.A. Antonov); 
2 – satellite image (processed by A.A. Goryachev)

Рис. 1. Местоположение погребального комплекса раннего железного века Тургень-I: 
1 – карта (подготовил М.А. Антонов); 2 – космоснимок (обработан А.А. Горячевым)

АЙТБАЕВА Ә.Е., ГОРЯЧЕВ А.А., 
ЕГОРОВА Т.А., ЖАМБУЛАТОВ Қ.А. 

2-сур. Ерте темір дәуірінің Түрген I жерлеу кешені: 1 – бүкіл кешеннің ортофотожоспары 
(А.А. Горячев орындаған); 2 – қорымның топографиялық жоспары (Д. Чижиков орындаған)

Fig. 2. Early Iron Age burial complex Turgen-I: 1 – orthophoto plan of the entire complex 
(prepared by A.A. Goryachev); 2 – topographic plan of the burial ground (prepared by D. Chizhikov)

Рис. 2. Погребальный комплекс раннего железного века Тургень-I: 1 – ортофотоплан всего комплекса 
(подготовил А.А. Горячев); 2 – топографический план могильника (исполнитель Д. Чижиков)

2 Материалдар мен әдістер
2.1 Зерттеу әдістері
Мақалада Түрген мәдени-тарихи ландшафтының ірі ескерткіштерінің бірі саналатын, 

2016 ж. зерттелген Түрген-I қорымының ерте темір дәуірі обаларынан табылған сәндік-қолданбалы 
және зергерлік өнер материалдары алғаш рет ғылыми айналымға енгізіледі. Далалық жұмыстар 
нәтижесінде алынған артефактілер археологиялық зерттеулерге тән әдістерді — тіркеу, сипаттау, 
камералдық өңдеу және заттай кешенді салыстырмалы-типологиялық талдауды алдыңғы орынға 
шығарады. Сондай-ақ сәндік-қолданбалы сипаттағы және зергерлік бұйымдарды зерттеу барысында 
археологиялық-өнертанушылық, салыстырмалы-салғастырмалы, техникалық-технологиялық 
және семиотикалық әдістер қолданылады. Ұсынылған артефактілерді жаратылыстану ғылыми 
зерттеулерінің материалдарымен үйлестіру негізінде олардың мәдени-хронологиялық атрибуциясы 
нақтыланады, бұл материалдарды интерпретациялаудың өнертану әдістерін одан әрі қолдануды 
айқындайды.

Түрген-I жерлеу кешенінен табылған сәндік-қолданбалы және зергерлік өнер бұйымдарының 
сипаттамасы оларды жасаудың техникалық-технологиялық талдауын жүргізуге мүмкіндік береді. 
Зергерлік заттардың көркемдік элементтерін егжей-тегжейлі қарастыру оларды хронологиялық 
тұрғыдан параллель археологиялық кешендердің материалдарымен салыстыруға, сондай-ақ 
ежелгі тұрғындардың басқа тарихи кезеңдердегі көркемдік шығармашылығындағы сабақтастығын 
қадағалауға негіз болады. Көркем артефактілерге жасалған семиотикалық талдау олардың 
функционалдық мақсатын анықтауға септігін тигізеді. Аталған әдістер қойылған зерттеу міндеттерін 
толық көлемде орындауға мүмкіндік береді.

2.2 Материалдарға сипаттама
Зерттеу нысанының географиялық шеңбері – Түрген шатқалы ауданындағы тау етегі жазығы. 

Ол геоморфологиялық тұрғыдан тау етегіндегі төбешіктері жоқ, жайпақ келген конус тәрізді 
шығыңқы аймақ болып табылады. Нысан аттас ауылдың солтүстік шетінде орналасқан, пішіні 
үшбұрышқа ұқсайды және өзінің ұзын қабырғасымен өзеннің сол жақ тік жағалауына жанасады. 
Ерте темір дәуіріне жататын Түрген-I қорымының жерлеу құрылыстары осы жағалау бойымен 
4,5 километрге созылып жатыр (2-сур., 2). Қазіргі уақытта бұл аумақ шатқалдан тартылған арық 
жүйесімен суарылатын малтатасты-гумусты қабатпен жабылған, сондай-ақ ауылдың тұрғын үй 
алаптары мен шаруашылық құрылыстарының астында қалған.

Ескерткішке топографиялық түсірілім жүргізілгеннен кейін оның құрылымдық жүйесі 
анықталды. Ескерткіш құрылымы жағынан күрделі және ерте темір дәуірінің әртүрлі кезеңдерінде 
салынған бірнеше обалар тобынан тұрады. Әр топтың кешенде орналасуы мен үйінділерінің 
құрылысы бойынша өзіндік ерекшеліктері бар, бұл олардың арасындағы мәдени және хронологиялық 
айырмашылықты көрсетеді. Түрген шатқалынан шыға берісте өзеннің екі жағалауында ерте темір 
дәуірінің 90-нан астам обасы анықталды (2-сур., 1). Оның ішінде оң жағалаудағы 27 оба Қаракемер-1 
қорымына, ал сол жағалаудағы (сақталған және анықталған) 66 оба Түрген-I қорымына жатады.

Ескерткіш аумағындағы археологиялық барлау нәтижелерін талдау барысында алты негізгі 
бөлікке бөлінді: шығыс, орталық, оңтүстік, солтүстік, батыс және оңтүстік-батыс. Бірінші 
бөлік өзен жағалауында орналасқан және ол солтүстік-шығыс, шығыс және оңтүстік-шығыс 
топтарынан тұрады. Мұнда көлемі жағынан кіші және орташа обалар шоғырланған. 2016  ж. 
«Түрген-1 қорымы» жобасы аясындағы археологиялық зерттеулер ескерткіштегі жеті топтың 
төртеуін қамтып, оның қолданыста болған әртүрлі кезеңдеріндегі жерлеу дәстүрлері туралы 
мәліметтер алуға мүмкіндік берді. Атап айтқанда, зерттелген нысандардың ішіндегі ең көнелері 
орталық және солтүстік-батыс топтарында орналасқан. Бұл — үйінді диаметрі 35-тен 50 метрге 
дейін, ал биіктігі 6 метрге жететін ірі обалар (3-сур., 1–2). Оларды тек параметрлері ғана емес, 
сонымен қатар жерлеу дәстүрлері де біріктіреді.

Бір сызықтың бойымен жүйелі тізбектеліп орналасуы обаларға тән сипат болып табылады. 
Төбесі тегістелген жартышар пішінді үйінділер екі-үш кезеңмен тұрғызылған. Оның міндетті 
элементі – тастан қаланған дөңгелек крепида (үйіндінің етегінде, оның астында немесе үстінде), ал 
ол болмаған жағдайда – аласа топырақ жал (3-сур., 3). Сопақша қабір үсті конструкцияларын тұрғызу 
дәстүрімен салынған № 13 обаның сопақ үйіндісі ерекше көзге түседі. Бір обада (№ 5) крепида 
шиыршық (спираль) тәрізді пішінде болған. Түрген шатқалының жоғарғы ағысында сыртқы тас 
конструкцияларының осындай құрылымы б.д.д. II–I ғғ. мерзімделетін обаларда байқалған [Горячев 
2020: 58, 63, 68].

Қабір үстіне диаметрі 6-дан 11 метрге дейінгі сопақша-дөңгелек пішінді тас үйінді тұрғызылған 
(3-сур., 4). Бұл топта үш қабірдің солтүстік-оңтүстік осі бойынша бір қатарға орналасуы ерекше 
көрінеді. Алайда кейінірек кішігірім обаларда мұндай жағдай дәстүрге айналады. Кейде қабірге ені 
1 метрдей дәліз тәрізді кіреберіс — дромос жалғанған, ол қабірден обаның шетіне қарай біртіндеп 
биіктей отырып жүргізілген. Дромостың жер бетіне шығар аузы биіктігі 0,5 метрге дейінгі 
баспалдақпен белгіленген. Олардың құрылымында жүйелі тәртіп жоқ: дромостардың ұзындығы 
8-ден 15 метрге дейін созылып, крепиданың әртүрлі секторларына немесе көрші қабірге апаруы 
мүмкін (3-сур., 6). Кейбір жағдайларда (К20, К22, К25) ұзындығы 3–4 метрлік «жалған дромос» 
салынған. Көлемі 3,5×2,5 метрден 6,5×5,0 метрге дейінгі тікбұрышты топырақ шұңқыр түріндегі 
жерлеу камерасының үсті өзен қойтастарымен, құммен, сазбен және қиыршық таспен толтырылған. 
Қабір шұңқырының үсті Тянь-Шань шыршасының бөренелерімен көлденеңінен жабылған.

Шығыс және солтүстік-шығыс топтарындағы үйінді диаметрі 20-дан 33  метрге дейінгі, 
биіктігі 1-ден 2,5 метрге дейінгі кішігірім обалардың конструкциясы жоғарыда сипатталғандарға 
ұқсас. Қабір шұңқырлары мен жерлеу камераларының құрылымы дәстүрлі, олар тек жерленген 
адамдардың санымен (4 адамға дейін) және үйінді құрылысының бөлшектерімен ғана ерекшеленеді. 
Олардың көлемі кішірек, жерлеу тереңдігі 1,2–1,5  метрден аспайды. Оба үйінділері екі кезеңде 
тұрғызылған: қабір үсті тас қаландысы жасалғаннан кейін, топырақ үйіндісі қазіргі қалпына дейін 
көтерілген. Үйіндінің үстіне сыртқы тас қабаты төселген. Оның астында, жерлеу камераларының 
жоғарғы бөлігінде жануарларды қоса көму деректері тіркелген. Мұндай итке арналған қабірлер 
төрт жерлеу орнынан табылды, тағы біреуінен омыртқасы мен басы жоқ ірі қара малдың қаңқасы 
табылды (3-сур., 5). Жерлеу рәсімі кезінде от жағу да жерлеу салтына жатады. Олардың іздері 
орталық және шығыс топтарындағы үш обаның қабір шұңқырларынан солтүстікке қарай байқалған. 
Көбінесе от іздері оба крепидасының тастары арасынан табылады.

Мәйіттер оңтүстік-батыс – солтүстік-шығыс осі бойымен бағытталған тікбұрышты қабірлерге 
жерленген. Жалғыз адам жерленген қабірлердің өлшемі 3,2×2,0 метрден 5,0×3,0 метрге дейін, ал 
жұптық жерлеулердікі 5,0×3,7 метрден 6,0×4,5 метрге дейін, тереңдігі 1,5 метрден 1,7–1,8 метрге 
дейін. Қабір түбінде қабырғасы биіктігі 40 см-ге дейін 3–4 қабат тас плиталардан қаланған жерлеу 
камералары тұрғызылған, үсті Тянь-Шань шыршасының бөренелерімен жабылған. Қабір табанына 
сазды ерітінді құйылып, үстіне киіз немесе ағаш тақтайлар төселген. Мәйіттер осы төсеніштердің 
үстіне шалқасынан созылған қалыпта, басы оңтүстік-батысқа, сиректеу оңтүстікке қаратылып 
қойылған. Ыдыстар мәйіттің бас жағына, кейде аяқ жағына қойылған (3-сур., 7, 8).

3-сур. Түрген I ерте темір дәуірі қорымының жерлеу конструкциялары: 1 – тазаланғанға дейінгі оба үйіндісі; 
2 – оба үйіндісінің қимасы; 3 – үйіндінің тас крепидасы; 4 – қабір үстіндегі тас қалама: 

5 – қабір шұңқырының жоғарғы қабатындағы иттің жерлеу орны; 6 – дромосы бар қабір шұңқыры; 
7 – тазаланғанға дейінгі жерлеу камерасы; 8 – ағаш жерлеу камерасындағы мәйіт. 

Фотосурет: 1–4, 6 – А.А. Горячевтікі; 5, 7, 8 – Т.А. Егорованыкі.
Fig. 3. Burial structures of the Early Iron Age burial ground Turgen-I: 1 – kurgan mound before clearing; 

2 – section of the kurgan mound; 3 – stone kerb of the mound; 4 – above-grave stone setting; 
5 – dog burial in the upper layer of the burial pit; 6 – burial pit with a dromos; 7 – burial chamber before clearing; 

8 – burial in a wooden burial chamber. Photos 1–4, 6 – by A.A. Goryachev; 5, 7, 8 – by T.A. Egorova
Рис. 3. Погребальные конструкции могильника раннего железного века Тургень-I: 1 – насыпь кургана до 

расчистки; 2 – разрез насыпи кургана; 3 – каменная крепида насыпи; 4 – надмогильная каменная выкладка; 
5 – захоронение собаки в верхнем слое могильной ямы; 6 – могильная яма с дромосом; 

7 – погребальная камера до расчистки; 8 – захоронение в древесной погребальной камере. 
Фото 1–4, 6 – А.А. Горячев; 5, 7, 8 – Т.А. Егорова

Қорымның заттай материалы бай әрі әртүрлі, бірақ обалардың қатты тоналуына байланысты 
ерте темір дәуірі тайпаларының материалдық мәдениеті туралы толық мәлімет бере алмайды. 
Ескерткіштің заттай кешені қыш және қола ыдыс сынықтарынан, тұрмыстық бұйымдардан (темір 
пышақ сынықтары, доғалар, шеге-біздер және т. б.), сәндік-қолданбалы бұйымдардан (қола айналар, 
алқалар), алтын әшекейлерден (сырға, әртүрлі пішінді жапсырмалар мен түймешіктер), сондай-ақ 
фаянс моншақтар мен ақық моншақтан тұрады.

Қабірге қойылатын дәстүрлі заттардың қатарына бас жағына қойылған қыш ыдыстарды 
жатқызу керек. Әдетте, бұл – қазан тәрізді ыдыстар, құмыралар, көзелер немесе тостағандар (4-
сур., 1–28). Қорымдағы 27 жерлеу орнында барлығы 690-қа жуық бүтін және ыдыс фрагменттері 
тіркелді. Көбінесе қабірге екі-үш ыдыс (қазан тәрізді ыдыс, тостаған, сиректеу құмыра) қойылған. 
Кейде бұл жиынтық өзгеріп отырады — қазанның орнына көзе тәрізді ыдыс, не екі құмыра мен 
тостаған кездесуі мүмкін. № 23 обада ыдыстар жиынтығы бір құмыра мен үш тостағаннан тұрады. 
Сондай-ақ ыдыстар дромостарда, жерлеу камерасына кіреберістің алдында да кездеседі.

Ең жарқын олжалардың қатарына № 17 обаның 2-ші қабірінен табылған, көз моншағы бар, 
өрілген сымнан жасалған алтын сырғаны (5-сур., 1) және табиғи өрнегі әдемі, ірі ақық моншақты 
(5-сур., 18) жатқызуға болады. Сырға қимасы жұқа (1 мм) алтын сымнан дайындалған, оның негізін 
жиегі бар бір айналымды алтын сақина құрайды. Сақинаның ішкі диаметрі – 1,1 см. Жиегінен 3,0 мм 
қашықтықта оған диаметрі 4,0 мм болатын екінші тұтас сақина дәнекерленген. Екінші сақинаға 
өрілген сымнан төрт айналым жасап өткізілген өзекше орнатылған, ол әшекей тастан (мүмкін, ақ 
түсті агальматолиттен) жасалған моншаққа дейін сыммен оралған. Өзекшенің жалпы ұзындығы 
–1,0 см болатын әшекей тасқа дейін 2,3 см-ді құрайды.

Өлшемдері 1,3×1,3  см, қабырғалары 8–9  мм куб түрінде жасалған ақ түсті моншақтың 
бойында сұр түсті жолақты жолдары бар. Оның бір жағына диаметрі 6,0 мм қоңырқай реңді әшекей 
тастан жасалған дөңгелек «көз» жапсырылған. Моншақтан шығар тұста өзекшеге дәнекерленген 
ұсақ кішкене шарлардан жасалған төрт «жүзім шоғы» түріндегі ұштық бекітілген. Әшекейдің 
жалпы ұзындығы 5,0 см. Мұндай санаттағы әшекейлер Есік мәдени дәстүріне тән (5-сур., 2, 3) және 
Іле Алатауының солтүстік беткейлерін мекендеген ежелгі шеберлердің зергерлік өнерінің жоғары 
деңгейін көрсетеді [Акишев 1978: 185–192].

Ақықтан жасалған моншақ цилиндр пішінді (5-сур., 18). Бұйым мұқият тегістеліп, 
жылтыратылған. Моншақтың сыртқы жиегінде екі ақ және үш қоңыр (түрлі реңктегі) жолақтардан 
тұратын толқынды өрнек байқалады. Моншақтың ұзындығы – 3,4 см, орта тұсындағы ені – 1,5 см. 
Дөңгеленген шеткі жақтарының диаметрі 1,2–1,3  см. Шеткі жақтарының ортасынан диаметрі 
1–2 мм болатын өтпелі тесік бұрғыланған. Мұндай әшекейлердің тұтас сериясы Оңтүстік-Шығыс 
Қазақстан өңіріндегі ерте темір дәуірінің түрлі кезеңдеріне жататын қоныстардан белгілі (5-сур., 
19–23) [Chang 2023].

Басқа санатты алтын фольгадан жасалған, әдетте көлемі өте кішкентай бұйымдар құрайды. 
Көбінесе бұл тікбұрышты, дөңгелек және шаршы пішінді жапсырмалар (5-сур., 9), сирегірек ромб 
және тамшы пішінді әшекейлер кездеседі. Түрген-I қорымының түрлі обаларында жүргізілген 
қазба жұмыстары барысында 70-тен астам бірлік (60  шаршы және тікбұрышты жапсырма және 
олардың екі фрагменті) табылды. Жапсырмалардың өлшемдері 4,0×4,0  мм-ден 6,0×4,0  мм-ге 
дейін ауытқиды. Олардың әрқайсысының жиектерінде киімге тігуге арналған, диаметрі 1,0 мм-ге 
дейінгі екі дөңгелек тесік тесілген. Артқы жағындағы тотығу іздеріне қарағанда, олар қола негізге 
бекітілген.

4-сур. Түрген I қорымының ерте темір дәуірі қабірлерінен табылған керамика ыдыстар. 
Реконструкциялар мен суреттер (1–28) – Т.А. Егорова

Fig. 4. Ceramic vessels from the Early Iron Age graves of the Turgen-I burial ground. 
Reconstructions and drawings (1–28) by T.A. Egorova

Рис. 4. Керамическая посуда из могил раннего железного века могильника Тургень-I. 
Реконструкции и рисунки (1–28) – Т.А. Егоровой

Жұқа алтын фольгадан тоғыз дөңгелек (диаметрі 4-тен 5 мм-ге дейін) және жиырма жіңішке 
тікбұрышты (өлшемдері 1,0×0,5  см-ден 1,5×0,5  см-ге дейін) тігілмелі жапсырмалар жасалған. 
Олардың жиектерінде де киімге тігуге арналған, өлшемі 1  мм-ге дейінгі екі дөңгелек тесік бар. 
Ромб және тамшы пішінді төрт жапсырма жұқа алтын фольгадан дайындалған. Ромб пішінді 
жапсырмалардың өлшемдері 13×6,0 мм және 12×5,0 мм, тамшы пішінділерінікі – 10,0×4,0 мм және 
9,0×4,0 мм. Екі тамшы пішінді жапсырманың (5,0×3,0 мм) бекітілу тәсілі алдыңғылармен бірдей. 
Мұндай пішіндегі жапсырмалар Есік обасының материалдарында атап өтілген (5-сур., 10) [Акишев 
1978: 185–192].

5-сур. Түрген I ерте темір дәуірі қорымынан табылған сәндік-қолданбалы және зергерлік бұйымдар 
және олардың аналогтары: 1 – алтын көзді сырға, Түрген-I қор. ([Горячев, Егорова 2022] бойынша); 

2 – алтын сырға-салпыншақ, Есік обасы ([Акишев 1978: 112] бойынша); 3 – алтын сырға, Филипповка-1 қор., 
№ 15 оба, 2-ші ж.о. ([Яблонский 2013: 152] бойынша); 4 – «гүл» пішінді тігілетін алтын жапсырма, Түрген I 

қор.; 5 – гүл түріндегі тігілетін жапсырмалар, Берел қор. ([Самашев 2011: 121] бойынша); 6, 7 – гүл түріндегі 
тігілетін алтын жапсырма, «Теңлік» обасы ([Акишев 1978: 120] бойынша); 8, 9 – кіші пішінді, тігілетін 

алтын жапсырмалар, Түрген I қор.; 10 – пішіні кішкене, тігілетін алтын жапсырмалар, Есік обасы ([Акишев 
1978: 98] бойынша); 11 – үшбұрышқа ұқсас, тігілетін алтын жапсырмалар, Түрген I қор.; 12 – үшбұрышты, 

тігілетін алтын жапсырмалар, Есік обасы ([Акишев 1978:100] бойынша); 13 – тігілетін алтын жапсырманың 
фрагменті, Түрген I қор.; 14 – қоңырау тәрізді қола салпыншақ, Түрген-I қор. ([Горячев, Егорова 2022] 

бойынша); 15 – қоңырау тәрізді қола салпыншақ, Сакар-Чага 6 қор. ([Яблонский 1996] бойынша); 
16 – сақина тәрізді алтын тоға, Түрген I қор.; 17 – агальматолиттен жасалған сақина-тоға, Түрген II қор. 

([Горячев 2020] бойынша); 18 – ақықтан жасалған моншақ, Түрген I қор.; 
19–23 – сәндік моншақтар (19, 20 – сердолик ([Бернштам 1952; Литвинский 1972] бойынша); 

21–23 – ақ әшекей тас ([Zhao Deyun 2014] бойынша); 24 – фаянс моншақтар, Түрген I қор. 
(4, 8, 9, 11, 13, 16, 18, 24 – фотосурет және сурет: Т.А. Егорованікі)

Fig. 5. Decorative and jewellery items from the Early Iron Age Turgen-I burial ground and their parallels: 
1 – gold eye-motif earring, Turgen-I b.g. – after – Goryachev, Egorova 2022; 2 – gold pendant earring, Issyk kurg. – 

after – Akishev 1978: 112; 3 – gold earring, Filippovka 1 b.g., kurg. 15, burial 2 – after – Yablonskiy 2013: 152; 
4 – gold appliqué plaque “gül”, Turgen-I b.g.; 5 – flower-shaped appliqué plaques, Berel b.g. – after – Samashev 
2011: 121; 6, 7 – flower-shaped gold appliqué plaque, Tenlik kurg. – after – Akishev 1978: 120; 8, 9 – small gold 

appliqué plaques, Turgen-I b.g.; 10 – small gold appliqué plaques, Issyk kurg. – after – Akishev 1978: 98; 
11 – subtriangular gold appliqué plaques, Turgen-I b.g.; 12 – triangular gold appliqué plaques, Issyk kurg. – 
after – Akishev 1978: 100; 13 – fragment of a gold appliqué plaque, Turgen-I b.g.; 14 – bronze bell-shaped 

pendant, Turgen-I b.g. – after – Goryachev, Egorova 2022; 15 – bronze bell-shaped pendant, Sakar-Chaga 6 b.g. – 
after – Yablonskiy 1996; 16 – annular gold buckle, Turgen-I b.g.; 17 – agalmatolite ring buckle, Turgen-II b.g. – after 

– Goryachev 2020; 18 – agate bead, Turgen-I b.g.; 19–23 – decorative beads (19, 20 – carnelian – 
after – Bernshtam 1952; Litvinskiy 1972; 21–23 – white ornamental stone – after – Zhao Deyun 2014); 

24 – faience beads, Turgen-I b.g. (4, 8, 9, 11, 13, 16, 18, 24 – photo and drawing by T.A. Egorova)
Рис. 5. Декоративно-прикладные и ювелирные изделия могильника раннего железного века Тургень-I и 

их аналоги: 1 – золотая глазчатая серьга мог. Тургень-1 (по: [Горячев, Егорова 2022]); 
2 – золотая серьга-подвеска кург. Иссык (по: [Акишев 1978: 112]); 3 – золотая серьга мог. Филлиповка 1 

кург. 15, погр. 2 (по [Яблонский 2013: 152]); 4 – золотая нашивная бляшка «гүл» мог. Тургень-I; 5 – нашивные 
бляшки в виде цветка, мог. Берел (по: [Самашев 2011: 121]); 6, 7 –  золотая нашивная бляшка в виде цветка, 

кург. «Тенлик» (по: [Акишев 1978: 120]); 8, 9 – золотые нашивные бляшки малых форм, мог. Тургень-I; 
10 – золотые нашивные бляшки малых форм кург. Иссык (по: [Акишев 1978: 98]); 11 – подтреугольные 

золотые нашивные бляшки мог. Тургень-I; 12 – треугольные золотые  нашивные бляшки кург. Иссык 
(по: [Акишев 1978: 100]); 13 – фрагмент золотой нашивной бляшки мог. Тургень-I; 14 – бронзовая 

колоколовидная подвеска мог. Тургень-1 (по: [Горячев, Егорова 2022]); 15 – бронзовая колоколовидная 
подвеска мог. Сакар-Чага 6 (по: [Яблонский 1996]); 16 – кольцевидная золотая пряжка мог. Тургень-I; 

17 – кольцо-пряжка из агальматолита мог. Тургень-II (по: [Горячев 2020]); 18 – бусина из агата мог. Тургень-I; 
19–23 – декоративные бусины (19, 20 – сердолик (по: [Бернштам 1952; Литвинский 1972]); 

21–23 – белый поделочный камень (по: [Zhao Deyun 2014]); 
24 – фаянсовые бусины мог. Тургень-I (4, 8, 9, 11, 13, 16, 18, 24 – фото и рисунки Т.А. Егоровой)

№ 11 обаның 1-ші қабірінен және № 12 обаның 2-ші қабірінен табылған алтын фигуралы 
тігілмелі жапсырмалар ең көрнекті бұйымдар қатарына жатады (5-сур., 4, 11, 13). Қабырғаларының 
өлшемі 4,0×2,0 см болатын жеті ірі үшбұрышты тігілмелі жапсырма жұқа алтын фольгадан жасалған. 
Қысқа жағы бойынша жапсырмалар толқын тәрізді ойықтармен безендірілген. Әр жапсырмада үш 
кішкентай шаршыны алып тастау арқылы гипотенузаның қырлы жағы жасалған. Жапсырмалардың 
жоғарғы жиектерінде тігуге арналған, өлшемі 1,0 мм-ге дейінгі екі-үш дөңгелек тесік бар. Олар 
қола негізге бекітілген болуы мүмкін, өйткені артқы жағында мыс тотығына тән іздер сақталған (5-
сур., 11). Мұндай үшбұрыш тәрізді (жебе тәрізді) пішіндегі алтын жапсырмалар Есік обасында да 
кездеседі (5-сур., 12) [Акишев 1978: 100].

№ 12 обадан табылған, өлшемі 1,5×1,2 см тікбұрышты жапсырма бұйым жұқа алтын фольгадан 
жасалып, ағаш негізге бекітілген (5-сур., 13). Бұйымның пішіні дәстүрлі қазақ ұлттық өсімдік тектес 
«гүл» оюына ұқсас (5-сур., 4). № 12 обадан табылған сақина тәрізді тігілмелі жапсырма қола негізді 
қаптаған жұқа алтын фольгадан жасалған. Жапсырманың диаметрі — 1,3 см. Бұйымның жиегінде 
киімге тігуге арналған, өлшемі 1–1,5 мм болатын кішігірім дөңгелек тесіктер бар. Артқы жағындағы 
тотығу іздеріне қарағанда, ол да қола негізге бекітілген (5-сур., 16). Оған ұқсас аналогиялар осы 
шатқалдың биік таулы аймағында орналасқан Түрген-II археологиялық кешенінің № 12 обасындағы 
4-ші қабірден табылған агальматолиттен жасалған сақина-тоғадан байқалады (5-сур., 17) [Горячев 
2020: 68, рис. 123].

№ 17 обадан табылған қоңырау пішінді қола бұйым арнайы қалыпқа құю әдісімен жасалған. 
Бұйымның негізі диаметрі 2,3  см болатын дөңгелек доға болып табылады. Бұйымның төменгі 
бөлігінің төрт жағынан шаршы-тікбұрыш пішінді тесіктер жасалған. Олардың үшеуінің өлшемі 
7,0×5,0  мм, біреуі — 7,0×7,0  мм. Жоғарғы күмбез тәрізді бөлігінің жиектеріне диаметрі 3,0  мм 
болатын екі кішкентай шар дәнекерленген. Бұл бұйым, сірә, мәйітпен бірге көмілген заттай кешеннің 
бір бөлігі болуы мүмкін (5-сур., 14).

Түрген-I қорымының материалдарында ақ балшықтан (фаянс) жасалған, диаметрі 3,0-
ден 6,0 мм-ге дейін, ал ұзындығы 0,7-ден 1,2 см-ге дейінгі цилиндр пішінді 11 моншақ тіркелді. 
Моншақтардың шетінде диаметрі 1  мм-ден кем өтпелі тесіктер бар (5-сур., 24). Зерттеушілер 
әйелдер костюмінің әшекейлерінде фаянс моншақтардың пайда болуын Андронов мәдениеті 
кезеңіне жатқызады [Лихтер, Усманова 2017: 40–54]. Осы дәуірге жататын Лисаков қорымының 
материалдарында көгілдір, ашық сұр және ашық жасыл түсті осыған ұқсас 13  цилиндр пішінді 
фаянс моншақ табылған.

Екі жерлеу орнының бас жағынан (№ 17 оба, 4-ші қабір; № 22 оба, 1-ші жерлеу орны) қола 
айналар (6-сур., 1) немесе олардың сынықтары (6-сур., 8) табылды. Бүйірлік тұтқасы бар қола айна 
(6-сур., 1) қалыпқа құю әдісімен жасалған. Айна дөңгелек пішінді, диаметрі 15,5 см. Бет жағында 
әшекейлер жоқ. Айнаның төменгі бөлігінде, айнаға бекітілген тұсында ені 2,0 см, ал ұшында 1,0 см 
болатын тұтқасы бар. Тұтқаның ұзындығы — 5,0 см [Горячев, Егорова 2022]. Мұндай пішіндегі 
айналар кең таралған (8-сур., 2–7, 9–11).

Қорым материалдарында мыстан немесе қоладан жасалған тұрмыстық бұйымдардың 
бірқатар сынықтары кездеседі. Олардың бірі қалыңдығы 2,0–2,5  мм болатын жұқа табақшадан 
жасалған,өлшемі 3,0×3,0 см болатын дөңгелек пішінді бұйымның кішігірім сегментінің сынығы, 
болжам бойынша, ол шағын қола айнаның бір бөлігі болуы мүмкін (6-сур., 7). Сондай-ақ металл 
табақтардың немесе тостағандардың сынықтары тіркелді. Солардың бірі қалыңдығы 4–5 мм болатын 

6-сур. Түрген I қор. қола айналары және олардың аналогтары: 1 – Түрген-I қор. ([Горячев, Егорова 2022] 
бойынша); 2 – Филипповка I қор., № 15 оба, 4-ші ж.о. [Яблонский 2013: рис. 1969]; 3-4 – «ольвиялық» 

үлгідегі қола айналар: 3 – Улан-Ерге; 4 – Спасское а. маңынд. Кашпир бұрылысындағы обадан табылған 
қола айна (3, 4 – [Махортых 2016: рис. 4] бойынша); 5 – Филипповка 1 қор., № 11 оба, 1-ші ж.о. 

([Яблонский 2013: 131] бойынша); 6 – Бестамақ қор., 183-ші ж.о. ([Логвин, Шевнина 2025: 221, I; 222] бойынша); 
7 – Филипповка-1 қор., № 15 оба, 4-ші ж.о. ([Яблонский 2013: 159] бойынша); 8 – Түрген I қор. 22-ші 

обасынан табылған қола айнаның сынықтары (фото және сурет Т.А. Егорованікі); 9, 10 – Тақсай-2 қор., 
№ 2 оба, 9-шы ж.о. ([Лукпанова 2016: 117, рис. 4.] бойынша); 11 – Есік обасы ([Акишев 1978: 113] бойынша)
Fig. 6. Bronze mirrors from the Turgen-I b.g. and their parallels: 1 – mirror from Turgen-I burial ground – after – 
Goryachev, Egorova 2022; 2 – Filippovka 1 burial ground, kurgan 15, burial 4 – after – Yablonsky 2013: Fig. 1969; 
3, 4 – bronze mirrors of the Olbia type: 3 – Ulan-Erge; 4 – kurgan at the Kashpir bend near the village of Spasskoe 

3, 4 – after – Makhortykh 2016: Fig. 4; 5 – Filippovka 1 burial ground, kurgan 11, burial 1 – after – Yablonsky 
2013: 131; 6 – Bestamak necropolis, burial 183 – after – Logvin, Shevnina 2025: 221, 1; 222; 7 – Filippovka 1 

burial ground, kurgan 15, burial 4 – after – Yablonsky 2013: 159; 8 – fragments of a bronze mirror from kurgan 22, 
Turgen-I burial ground (photo and drawing by T.A. Egorova); 9, 10 – Taksai-2 burial ground, kurgan 2, 

burial 9 – after – Lukpanova 2016: 117, Fig. 4; 11 – Issyk kurgan – after – Akishev 1978: 113.
Рис. 6. Бронзовые зеркала мог. Тургень-I и их аналоги: 1 – мог. Тургень-I [по: Горячев, Егорова 2022]; 

2 – мог. Филипповка 1, кург. 15, погр. 4 [по: Яблонский 2013: рис. 1969]; 3–4 – бронзовые зеркала 
«ольвийского» типа: 3 – Улан-Ерге; 4 – Кург. у Кашпирского поворота близ с. Спасское [3, 4 – по: Махортых 
2016: рис. 4]; 5 – мог. Филлиповка 1, кург. 11, погр. 1 [по: Яблонский 2013: 131]; 6 – некрополь Бестамак, 
погр. 183 [по: Логвин, Шевнина 2025: 221, 1; 222]; 7 – мог. Филлиповка 1, кург. 15, погр. 4 [по: Яблонский 
2013: 159]; 8 – фрагменты бронзового зеркала из кург. 22 мог. Тургень I (фото и рисунок Т.А. Егоровой); 

9, 10 – мог. Таксай-2, кург. 2, погр. 9 [по: Лукпанова 2016: 117, рис. 4]; 11 – кург. Иссык (по: [Акишев 1978: 113])

қалың қола табақшадан жасалған бұйымға тиесілі. Болжам бойынша, ол ыдыстың (табақтың немесе 
тәрелкенің) бір бөлігі болған. Бөліктің өлшемі — 6,0×4,8 см (6-сур., 8).

Сонымен қатар Түрген-I қорымы материалдарында темірден жасалған утилитарлық 
мақсаттағы металл бұйымдардың көптеген сынықтары тіркелді: арқасы түзу, жүзі мүжілген пышақ 
жүзінің үш сынығы, сабының пішіні мен өлшемдері белгісіз (7-сур., 1); көлемі кішігірім темір 
тоғаның екі сынығы. Үлкенірек сынығы — диаметрі 2,0–2,2 см болатын шаршы немесе дөңгелек 
пішінді жапсырманың өзі. Екінші бөлігі — өлшемі 1,2×0,7  см болатын үшкір тілше (застёжка), 
оның көмегімен тоға былғары белдікке немесе негізге бекітіліп тұрған (7-сур., 2, 3).

Кескіш құралдарға жұқа темір шыбықтан соғу әдісімен жасалған пышақ жүздерінің 
сынықтарын (сақталған бөлігі 11,0 см және 14,0 см шамасында) жатқызуға болады (7-сур., 4, 5). 
Сондай-ақ пішіні таға шегелеріне ұқсайтын екі темір бұйым табылды. Оның бірі — ұзындығы 
3,0 см түзу сынық, екіншісі — ұзындығы 4,5 см иілген сынық, екеуі де диаметрі 0,5–0,6 см болатын 
жұқа темір шыбықтан жасалған (7-сур., 6). Жалпы алғанда, Түрген-I ерте темір дәуірі қорымының 

7-сур. Түрген I ерте темір дәуірі қорымының металдан жасалған утилитарлық (тұрмыстық) заттары мен 
бұйымдары: 1, 4, 5 – темір пышақ жүздерінің фрагменттері; 2, 3 – темір тоғаның фрагменттері; 

6 – темір шегелер (?); 7 – қола айнаның фрагменті; 8 – металл (қола) табақтың фрагменті
Fig. 7. Metal utilitarian objects and artefacts from the Early Iron Age Turgen-I b.g.: 1, 4, 5 – fragments of iron knife 

blades; 2, 3 – fragments of an iron buckle; 6 – iron nails (?); 7 – fragment of a bronze mirror; 
8 – fragment of a metal (bronze) dish

Рис. 7. Металлические утилитарные предметы и изделия мог. раннего железного века Тургень-I: 
1, 4, 5 – фрагменты лезвий железных ножей; 2, 3 – фрагменты железной пряжки; 6 – железные гвозди (?); 

7 – фрагмент бронзового зеркала; 8 – фрагмент металлического (бронзового) блюда

материалдары осы микроауданның ежелгі тұрғындарының жерлеу-еске алу дәстүрлерінің сипатын 
толық көрсетеді. Жерлеу құрылыстарынан табылған заттай кешен сол кезеңдегі сәндік-қолданбалы 
және зергерлік өнердің даму бағыттары туралы түсінік береді.

4 Талқылау
Түрген-I қорымы — Түрген мәдени-тарихи ландшафтының ең ірі және маңызды 

ескерткіштерінің бірі. Географиялық тұрғыдан бұл микроаймақ ежелгі тұрғындардың шаруашылық-
мәдени дамуында өте маңызды рөл атқарды. Түрген шатқалы — Іле Алатауының солтүстік 
беткейлеріндегі (батысқа қарай 30 км, шығысқа қарай 50 км қашықтықтағы) биік таулы үстірт пен 
Асы жайлауына, ал тау асулары арқылы Шелек пен Шарын өзендерінің жоғарғы ағысына шығуға 
болатын жалғыз өткел жол. Шатқалдан шыға берісте мұндай ауқымды жерлеу кешенінің орналасуы 
бұл аумақта белгілі бір этноәлеуметтік топтың ұзақ уақыт бойы өмір сүргенін және аймақтың 
тарихи-мәдени дамуындағы оның маңыздылығын айғақтайды.

Түрген-I жерлеу кешені құрылымы жағынан күрделі және ұзақ уақыт бойы қалыптасқан. 
Ежелгі тұрғындар ғасырлар бойы Түрген өзенінің сол жағалауындағы кең алқапты жерлеу орны 
ретінде таңдап келген. Қорымдағы ерте темір дәуірі обаларын зерттеу материалдары жерленген 
адамдардың жоғары әлеуметтік мәртебесін көрсетеді. Олардың мәртебелері ескерткіштің жерлеу 
дәстүрлері мен заттай кешенін талдау барысында белгілі болды.

Түрген-I қорымының қабір үсті құрылыстарының өзіндік элементтер жиынтығы: периметрі 
бойынша сыртқы тас қоршаудың болуы, үйінді құрылымындағы екі-төрт қабатты тас қаландысы, 
үйінді астында бірден төртке дейін қабірдің болуы, орталық жерлеу камерасында дромос немесе 
жалған дромостың болуы, қабірлердің жоғарғы қабаттарында құрбандыққа шалынған жануарларды 
(иттерді) жерлеу және Тянь-Шань шыршасынан жасалған ағаш жақтау түріндегі жерлеу камералары. 
Бұл ерекше элементтер жиынтығы аймақтың ерте темір дәуіріндегі ежелгі мәдениеті шеңберіндегі 
ортақ жерлеу дәстүрін құрайды. Ең танымал ескерткіш бойынша бұл дәстүр «Есік дәстүрі» деп 
аталады.

Есік обасынан бөлек, Іле Алатауының солтүстік беткейлері мен Іле өзенінің аңғарындағы 
Алатау-1, Таугүл-3 және б.д.д. V–III ғғ. мерзімделетін басқа да кешендер осы белгілерге ие [Акишев, 
Кушаев 1963: 88–104; Амиров и др. 2015: 49–54; 2024; Нуржанов и др. 2020: 72–80; Джумабекова и 
др. 2024; 2025]. Қызықтысы, Кеген және Көксу-Қаратал алқаптарындағы зерттеулер сақ кезеңінде 
ол жақта жерлеу құрылыстарын ұйымдастырудың мүлдем өзгеше формалары болғанын көрсетті 
[Антонов и др. 2022: 126–150]. Бұл Есік мәдени дәстүрінің ескерткіштері Іле Алатауының солтүстік 
беткейлерінен Іле өзеніне дейінгі аралықта таралған деп санауға негіз болады.

Қабір түбінде ағаш жақтаулары бар жерлеу конструкциялары аймақта алғаш рет Түрген 
шатқалындағы қола дәуірінің Көлсай типіндегі ескерткіштерінде (б.д.д. II мыңж. ортасы мен екінші 
жартысы) кездеседі [Марьяшев, Горячев 1999: 44–56]. Түрген-I қорымының жерлеу дәстүрлеріне ең 
жақын аналогиялар Есік қорымы мен Іле өзені аңғарындағы б.д.д. V–IV ғғ. жататын ескерткіштерден 
табылды [Акишев, Кушаев 1963: 179; Акишев 1978]. Дамудың түрлі тарихи кезеңдерінде жерлеу 
құрылыстарының сыртқы пішіні өзгергенімен, олардың құрылымдық ұйымдастырылуы сақталды.

Кешенді салыстырмалы хронология жүйесінде мерзімдеу кезінде жерлеу орындарынан 
табылған заттай кешен негізгі материал болып табылады. Түрген-I қорымындағы обалардан 
табылған қыш ыдыстар (құмыралар, көзелер, тостағандар, қазан тәріздес ыдыстар) К.А. Ақышев сақ 
мәдениетіне жатқызған қыш кешенімен сәйкес келеді, олар Есік обасынан табылған қыш ыдыстарға 

барынша жақын [Акишев 2006: 185–192]. Кейбір құмыра тәріздес ыдыстар пішіні жағынан Шұбарат 
қорымының ыдыстарына ұқсас [Нурмұханбетов, Трифонов 2016: 18]. Қыш бұйымдарының кейбір 
формалары Қаратума некрополінің материалдарынан ұқсастық табады [Байпаков и др. 2016: 581–
591]. Дегенмен, Есік обасының жерлеу кешені негізінен б.д.д. V–IV ғғ. жатса, Шұбарат пен Қаратума 
қорымдары б.д.д. IV–III  ғғ. тиесілі. Іле аңғары қорымдарынан табылған ұқсас қыш ыдыстардың 
хронологиялық шеңбері бұдан да кең, б.д.д. VI–II ғғ. қамтиды [Акишев, Кушаев 1963: 104, табл. XI: 
3–5, 8, 25–28, 33, 35, 29, 41].

Түрген-I қорымының металлдан жасалған заттай кешенін талдау барысында анағұрлым 
алуан түрлі ұқсастықтар байқалады. Түрген-I қорымынан табылған құйма қола айналардың 
ұқсастықтарын б.д.д. V–IV  ғғ. жататын Филлиповка-1 қорымының материалдарынан көруге 
болады (6-сур., 2) [Яблонский 2013: рис.  1969]. «Ольвиялық» үлгідегі сабы бар ұқсас айналар 
Улан-Эрееде және Спасское ауылының маңындағы Кашир бұрылысындағы обадан мәлім, олар 
б.д.д. VI ғ. екінші жартысымен мерзімделеді (6-сур., 3, 4) [Махортых 2016]. Сондай-ақ б.д.д. V–
IV ғғ. жататын Филипповка қорымынан да (№ 11 оба, 15-ші жерлеу орны) диск тәріздес айналар 
табылған (6-сур., 5) [Яблонский 1996; 2013]. Бірақ ең жақын ұқсастықтар б.д.д. VI–V ғғ. ерте сақ 
кезеңіне жататын Бестамақ некрополінің № 183 жерлеу орнынан табылған қола айнадан (6-сур., 6) 
[Логвин, Шевнина 2025] және б.д.д. III ғ. тиесілі Тақсай-2 қорымының екі айнасынан байқалады 
[Лукпанова 2016]. Түрген қорымынан табылған, жиегінде өзіне тән дөңгелек ойығы бар қола айна 
сынығы мен (6-сур., 8) Есік обасының материалдары арасынан табылған, жанында қысқа трапеция 
тәріздес ұстағышы бар, дискісінің жиегі біліктеніп келген айна типтес бұйым ұқсас. Зерттеушілер 
бұл бұйымды Қазақстандағы сақ айналарының түріне жатқызып, б.д.д. IV–III ғғ. деп мерзімдейді 
[Акишев 1978: 33]. Түрген-I қорымындағы құйма қола айналарға ұқсас бұйымдар Іле өзенінің оң 
жағалауындағы б.д.д. III–II ғғ. ескерткіштерінде де тіркелген. Құлжабасы тауларындағы жартасқа 
салынған, ерте темір дәуіріне жататын тұтқалы айна бейнесінің пропорциялары да осыған сәйкес 
келеді [Марьяшев и др. 2013: 110].

Кешен материалдарындағы әшекейлердің ең көп таралған түрі – әртүрлі пішіндегі алтын 
жапсырмалар. Олардың көпшілігі Есік обасының материалдарымен тікелей ұқсас. «Гүл» пішінді 
жапсырмаларға ұқсас бұйымдар Қазақ Алтайы аумағындағы б.д.д. IV–III  ғғ. жататын Берел 
қорымының №  11 обасынан [Самашев 2011: 121] және Орталық Қазақстандағы б.д.д. V–IV  ғғ. 
кезеңделетін Бәйке-2 қорымының № 5 обасынан [Бейсенов, Дуйсенбай 2015: рис. 3, 2] табылған. 
Дегенмен ең жақын аналогиялар б.д.д. III–II ғғ. мерзімделетін Теңлік обасының материалдарынан 
байқалады (5-сур., 7, 8) [Акишев 1978: 120].

Сәндік-қолданбалы бұйымдардың арасында қоладан жасалған қоңырау тәріздес алқа 
ерекшеленеді. Оған өте жақын параллельдер Батыс Қазақстан қорымдарында кездеседі және олар 
б.д.д. VI–V ғғ. жататын ат әбзелдерінің бөлшектері ретінде қарастырылады [Тасмагамбетов 2002: 
103, 155]. Осындай бұйым түрі Сагар-чага 6 қорымында (б.д.д. IV–II  ғғ.) тіркелген және жалпы 
Оңтүстік Арал маңы аймағына тән болып келеді (5-сур., 15) [Яблонский 1996].

Зергерлік өнердің кемелдігінің жарқын үлгісі – қабір шұңқырының ішінен табылған тас 
моншағы бар сым сырға. Бұйымды жасау кезінде қолданылған техникалық принциптер (сақинаның 
артқы жағынан өзекке бірден минерал кигізілген) Есік кешенінде және сонымен қарайлас 
Шұбарат қорымында (б.д.д. IV–III ғғ.) кездеседі [Акишев 2006: 191; Самашев и др. 2005: 91]. Ұсақ 

шығыршықтар дәнекерленіп, оған тас тізілген, ал астыңғы жағы «пирамида» тәрізді түйіршіктермен 
безендірілген ұқсас сырғалар кейінгі кезең материалдарынан белгілі. Төменгі Каменка қорымынан 
табылған мұндай сырғалар б.д.д. II ғ. – б.д. II ғ. деп мерзімделеді [Байпаков, Таймагамбетов 2006: 
162–163]. Сондай-ақ 1,5 орамды, астыңғы жағы түйіршік шарлармен әшекейленген сырға түрі б.д.д. 
V–IV ғғ. жататын Филипповка-1 қорымының материалдарында да кездеседі (5-сур., 3) [Яблонский 
2013: 152].

№ 23 обадан табылған ақық моншақтың Памирде, Орталық Тянь-Шаньда және Шыңжаңдағы 
б.д.д. V–II ғғ. қорымдарының материалдарында кездесетін ақ тастан және сердоликтен жасалған 
ұқсас моншақтар сериясы бар (5-сур., 19–23) [Бернштам 1952; Литвинский 1972]. Авторлар бұл 
жәдігерлердің таралуы Үнді субконтинентінен Памир мен Тянь-Шань арқылы Шыңжаң мен 
Жетісуға дейінгі ежелгі тұрғындардың өзара байланысын көрсетеді деп есептейді. Бұл мәліметтер 
Жетісудың ежелгі тұрғындарының Арал маңы және Еділ–Жайық аралығындағы тұрғындармен 
белгілі бір байланыста болғанын айғақтайды.

Заттай кешеннің тағы бір нәзік табылымы – фаянс моншақтар. Зерттеушілер мұндай 
әшекейлердің Орал-Қазақстан далаларындағы қола дәуірінің андроновтық жерлеу орындарында 
жаппай таралғанын атап өтеді [Лихтер, Усманова 2017: 43]. Сонымен қатар кейбір моншақтардың 
импорттық тегі бар екені, мысалы, Лисаков  III (Тобыл маңы) қорымынан табылған моншақтың 
Үндістаннан келгені айтылады [Смирнов, Петерс 2013]. Осы қорымның жерлеу орындарынан 
б.д.д. II мыңж. екінші жартысымен мерзімделетін, осы дәуірге тән көгілдір, ашық сұр және ашық 
жасыл реңді 13  цилиндр пішінді фаянс моншақ табылды [Лихтер, Усманова 2017: 41–54]. Сұр 
түсті пастадан жасалған цилиндр пішінді моншақтар (16 дана) Есік обасынан да табылған болатын 
[Акишев 1978: 24].

Тутанхамон билік еткен заманға жататын бірнеше моншақ Даниядағы қола дәуірінің 
әйелдер қабірінен анықталды [Лихтер, Усманова 2017: 44]. Жалпы алғанда, зерттеушілер фаянс 
моншақтардың импорттық тауар ретінде пайда болуын мәдениеттер мен тұрғындардың басын 
қосқан Лазурит және Нефрит жолдарының коммуникациялық қызметімен байланыстырады [Лихтер, 
Усманова 2017: 44]. Жетісу аумағында цилиндр пішінді фаянс моншақтар қола дәуірінің жерлеу 
орындарында жиі кездесетін әшекей түрі болып табылады. Бұл бұйымдар жергілікті өндіріс өнімі 
немесе импорт болғанына қарамастан, аймақтың ежелгі тұрғындарының ауқымды байланыстары 
болғанын айғақтайды.

Түрген-I ерте темір дәуірі қорымының материалдарын талдау барысында ұқсастықтардың 
екі негізгі бағыты айқын байқалады. Ең алдымен, кешендегі жерлеу құрылыстары мен жерлеу 
рәсімінің барлық негізгі элементтері көршілес (батысқа қарай 17  км жердегі) Есік обасының 
деректерімен толық сәйкес келеді. Осы материалдарды аймақтың басқа жерлеу кешендерімен 
салыстыру нәтижесінде ерте темір дәуірінде бұл өңірде жерлеу орындарын тұрғызудың белгілі бір 
дәстүрі болғанын айтуға болады. Бұл дәстүрді ең танымал ескерткіштің атымен «Есік дәстүрі» деп 
атауға негіз бар.

Түрген-I қорымының заттай кешенінің айтарлықтай бөлігі де өзінің ең жақын ұқсастықтарын 
Есік обасының материалдарынан табады. Сәндік-қолданбалы және зергерлік өнер бұйымдарының 
аналогиялары тек бұйымдардың пішінінен ғана емес, сонымен қатар оларды жасау технологиясы 
мен функционалдық мақсатынан да көрінеді. Бұл осы екі қорымды да қалдырған тұрғындардың 

этномәдени тұрғыдан толықтай бірегей екендігін көрсетеді. Сонымен қатар Түрген-I қорымының 
кейбір элементтері Памир мен Тянь-Шаннан бастап Арал маңы мен Батыс Қазақстан аумағына 
дейінгі ерте темір дәуірі мәдениеттерінің материалдарымен ұқсас келеді. Мұндай параллельдер 
Есік мәдени дәстүрі өкілдерінің Қазақстанның іргелес аймақтарымен, Орта Азия және Еділ бойы 
тұрғындарымен тығыз байланыста болғанын дәлелдейді.

Қорытынды
Түрген-I қорымының материалдарын мәдени-хронологиялық атрибуциялау оны Жетісу 

аумағындағы ерте темір дәуірінің есік мәдениеті ескерткіштерінің қатарына жатқызуға мүмкіндік 
береді. Мәдени тұрғыдан алғанда, бұл қорымның жерлеу құрылыстарынан, жерлеу салты 
мен материалдық мәдениетінен көрінетін Түрген мәдени-ландшафтық кешеніне тән бірқатар 
аймақтық ерекшеліктері бар. Түрген шатқалы мен бүкіл Іле Алатауының солтүстік беткейлеріндегі 
ескерткіштермен сәйкес келетін көптеген ұқсастықтар кешеннің мерзімін б.д.д. V–IV ғғ. мен б.д.д. 
III–II ғғ. аралығындағы ерте темір дәуірінің кейінгі сақ және ерте үйсін кезеңдері деп анықтауға 
мүмкіндік береді.

Жерлеу салты мен сәндік-қолданбалы өнер бұйымдары элементтерінің генезисі (шығу тегі) 
аймақтағы қола дәуірінің Андронов бірлестігіне жататын көлсайлық және онымен генетикалық 
байланысты федоровтық дәстүрлерден бастау алады. Бұл құбылыс Іле Алатауының солтүстік 
беткейлері мен Іле өзені аңғарындағы есік жерлеу дәстүрінің осы аймақтың ежелгі мәдениеттері 
негізінде қалыптасқанын көрсетуі мүмкін. Кешен материалдары аймақтың жерлеу ескерткіштерін 
Қазақстанның ерте көшпелі мәдениеттері арасындағы жарқын құбылыс ретінде сипаттайды. Қайта 
жаңғыртылған жерлеу салтының бөлшектері мен заттай материалдар ерте темір дәуіріндегі сақ 
және үйсін кезеңдері тайпаларының рухани және материалдық мәдениетінің, ең алдымен, сәндік-
қолданбалы және зергерлік өнерінің жоғары даму деңгейін айғақтайды.

